
IN THE HIGH COURT FOR ZANZIBAR 

HOLDEN AT VUGA 

CIVIL APPEAL NO.1 OF 2017 

(FROM CIVIL APPEAL NO.17 OF 2016 OF APPELLATE KADHI’S COURT - VUGA) 

  

KHEIR HAJI JUMA     … … APPELLANT 

     VERSUS 

WANU HAJI KHATIB    …    RESPONDENT 

 -------------------------------------------------------------------------- 

HUKUMU 

TAREHE YA UAMUZI: 14.8.2017 

MBELE YA: MHESH. ISSA, A. A., J 

  SHEIKH SAMEER ZULFIKAR 

  SHEIKH SALEH HAKIM 

  SHEIKH JUMA FAKIH 

  SHEIKH KANI MKANGA 

 

Hukumu hii inahusiana na rufaa iliyowasilishwa Mahakamani na kupewa namba 1 ya 

mwaka 2017. Rufaa hii iliwasilishwa na Kheir Haji Juma dhidi ya Wanu Haji Khatib. 

Rufaa hii inapinga uamuzi uliotolewa na Kadhi Mkuu Sk. Khamis Haji Khamis tarehe 

19.10.2016.  

Kwa ufupi rufaa hii inatokana na kesi ya Madai Nam. 5 ya 2015 iliyoanzia katika 

Mahakama ya Kadhi wa Wilaya Mkokotoni ambayo ilisikilizwa na Sk Ali Haruna 

Ramadhani na kutolewa uamuzi tarehe 19.10.2015. Mdai katika kesi hiyo ni Wanu 

Haji Khatib ambae alifungua kesi dhidi ya Kheir Haji Juma na dai kubwa katika kesi 

hiyo ni kwamba Mpinga Rufaa alikuwa anadai kwamba Mkata Rufaa alimuacha 

Mpinga Rufaa bila ya kumuandikia pasi yake ya talaka. Hivyo, Mpinga Rufaa alifika 



katika Mahakama hiyo ya Kadhi wa Wilaya Mkokotoni akidai Talaka Rejista yake 

kwa kudai kwamba ameshaachwa talaka tatu tokea mwezi wa mfunguo tisa mwaka 

2015. Jambo hili lilipingwa na Mkata Rufaa ambae alidai kwamba yeye alimuacha 

Mpinga Rufaa talaka moja tu na alimrejea katika mwezi wa Shaabani lakini Mpinga 

Rufaa amekataa kurudi nyumbani tokea wakati huo.  

Kadhi wa Wilaya baada ya kusikiliza kesi hiyo alitoa uamuzi wake tarehe 19.10.2015 

kama ifuatavyo: 

1. Mahakama inamtaka Mdai kurudi nyumbani kwa Mdaiwa kwa vile bado ni 

mke halali wa Mdaiwa, na kama hayuko tayari kurudi Mahakama inamtaka 

Mdai kurudisha mahari ya Mdaiwa aliyotowa wakati wa kufunga ndoa. 

2. Mahkama inamtaka Mdaiwa kuendelea kuishi na Mdai kwa wema ikiwa ni 

mkewe wa halali wa ndoa. 

3. Mahakama inamtaka Mdaiwa kuwa muadilifu katika kuwahudumia wake zake 

wote bila ya upendeleo. 

Mkata Rufaa hakuridhika na uamuzi huo wa Kadhi wa Wilaya na hivyo kukata rufaa 

katika Mahakama ya Kadhi wa Rufaa iliyosikilizwa na Kadhi Mkuu. Kadhi Mkuu 

baada ya kusikiliza rufaa hiyo alitoa hukumu yake tarehe 19.10.2016 na kukubaliana 

na hukumu ya Kadhi wa Wilaya kama ifuatavyo: 

“Mahkama ya Rufaa imekubaliana na hukumu iliyotolewa na Mheshimiwa Kadhi wa 

Wilaya ya kumtaka Mpinga Rufaa kujikhuluu ndani ya ndoa yake kwa kurejesha 

mahari aliyopokea kutoka kwa Muomba Rufaa wakati wa kufunga ndoa yao.” 

Mkata Rufaa hakuridhika na uamuzi huo na kukata rufaa katika Mahakama hii. 

Amewasilisha hati yake ya rufaa ikiwa na sababu nne za rufaa kama ifuatavyo: 

1. Kwamba Mhe. Kadhi wa Rufaa ameteleza katika hukumu yake kwa 

kushindwa kuendana na dai halisi lililompeleka Mpinga Rufaa tokea 

Mahakama ya Wilaya. 

2. Kwamba Mhe. Kadhi wa Rufaa alipaswa kuegemea kwenye msingi wa kesi 

ambao ni kuomba talaka kubwa ili kuthibitisha talaka tatu anazodai 

ameachwa Mpinga Rufaa na Muomba Rufaa kabla ya wao kufika kwenye 

Mahakama. 



3. Kwamba Hukumu ya Kadhi wa Rufaa ilipaswa kuthibitisha uwepo wa talaka 

tatu au kutokubali talaka hizo tu, na sio kutoa uamuzi wa Khuluu ambao 

haukuombwa na Mpinga Rufaa na wala haukua sehemu ya dai lake la asili. 

4. Kwamba kitendo cha Kadhi wa Rufaa kukubaliana na maamuzi yaliyotolewa 

na Kadhi wa Wilaya yenye mnasaba na Khuluu ni kinyume na taratibu za 

utatuzi wa mgogoro wa ndoa hasa pale unapofika kwenye vyombo vya 

kimaamuzi kama Mahakamani. 

Mahakama hii iliwasikiliza Wadaawa kuhusiana na rufaa hii. Kwa upande wa Mkata 

Rufaa alieleza kwamba hakuridhika na maamuzi yaliyotolewa kwa sababu 

alichoshtakiwa sio kilichoamuliwa. Yeye alishtakiwa kwa dai la talaka tatu wakati 

suala hilo halipo, kwani baada ya kumuacha aliendelea na kukaa eda kwa mwezi 

mmoja na siku kidogo na alikuwa akimhudumia. Baadae alimrejea lakini Mpinga 

Rufaa alipanga asirudi na kupanga talaka nyengine ambazo hazikuwepo. Baadae 

ndipo walipoenda Mahakamani na huko haikuthibitishwa kwamba talaka tatu 

zimetoka. 

Kwa upande wa Mpinga Rufaa aliyakubali baadhi ya maelezo na kueleza kwamba 

mengine sio ya kweli. Alieleza kwamba yeye aliachwa na alibaki nyumbani kwa 

Mkata Rufaa lakini baadae alipata taarifa kutoka kwa Babaake kuwa ahame hapo 

nyumbani kwavile Mkata Rufaa anaitaka nyumba yake. Hivyo alitoka na kwenda 

kwao. Baada ya muda Mkata Rufaa alimpelekea karatasi ya kumrejea lakini yeye 

alikataa kurejea nyumbani kwa mume. Baada ya mazungumzo kushindwa alienda 

Mahakamani Mkokotoni kupata ufafanuzi na akaambiwa kuwa talaka sio tatu. 

Mpinga Rufaa aliendelea kusema kwamba suala la talaka tatu halipo lakini haki ya 

kurejea ipo lakini yeye mume hamtaki na hilo amelieleza wazi kila pahala kuwa 

Mkata Rufaa hamtaki kwani ana mitihani sana na yupo tayari kumlipa pesa zake. 

Vile vile alieleza kuwa Mkata Rufaa kwa kweli hamtaki bali anataka kumtesa tu 

kwani ndani ya nyumba walikuwa hawasikilizani, anamsukuma na kumzomea. Pia 

alikuwa akimcheka yeye Mkata Rufaa pamoja na mkewe mwengine. 

Baada ya Mahakama kuisikiliza rufaa hii imekubaliana na sehemu ya hukumu za 

Kadhi wa Wilaya na Kadhi wa Rufaa kuwa suala la kutolewa kwa talaka tatu na 

Mkata Rufaa halikuthibiti. Lakini Mahakama haikubaliani na hukumu ya khuluu kwa 

vile suala hili halikuwa dai lililopelekwa Mahakamani. Mahakama inakubaliana na 



sababu za Mkata Rufaa kwamba Makadhi wameamua jambo ambalo halikufikishwa 

mbele yao. Suala la Khuluu halikuwepo mbele ya Kadhi wa Wilaya na vile vile si 

suala ambalo lingepaswa kusikilizwa na Kadhi wa Rufaa katika rufaa. Hivyo, 

Mahakama inaweka kando uamuzi wa Kadhi wa Wilaya na Kadhi wa Rufaa ambao 

ulimruhusu Mpinga  Rufaa kujikhuluu kwa kurejesha pesa za mahari yaliyotoka 

wakati wa kufunga ndoa. Lakini Kadhi wa Wilaya anao uwezo wa kusikiliza na 

kulitolea maamuzi suala la Khuluu kama litafikishwa mbele yake. 

Kwa upande wa kutoka kwa talaka tatu Mahakama imekubaliana kwamba hilo ni 

suala linaloweza kukanushwa na Mkata Rufaa mwenyewe kwa kula  yamini 

Mahakamani. Mkata Rufaa kula yamini na amekataa kwamba hakutoa  talaka tatu. 

Hivyo, Mahakama hii imefikia uamuzi kwamba Mpinga Rufaa hakupewa talaka tatu 

hivyo bado ni mke wa Mkata wa Rufaa.  

(Imes.) Abdul-hakim A. Issa 

 Jaji 

       14/8/2017 

 

(Imes.)      (Imes.) 

Sk. Sameer Zulfikar     Sk. Saleh Hakim 

 

(Imes.)      (Imes.) 

Sk. Juma Fakih      Sk. Kani Mkanga 

MAHKAMA 

Hukumu hii imesomwa leo tarehe 14/8/2017 mbele ya mkata rufaa na mpinga rufaa. 

(Imes.) Abdul-hakim A. Issa 

 Jaji 

       14/8/2017 

 



 

Nathibitisha kwamba hii ni nakala halisi ya hukumu 

 

   ……………………….. 

    MRAJIS 

   MAHKAMA KUU, ZANZIBAR 

 

      

 


